
UNTUK SIARAN SEGERA                                                                                               12 JUN 2024 

 

 
PLUS BERSIAP SEDIA URUSKAN PERTAMBAHAN TRAFIK  

SEMPENA PERAYAAN AIDILADHA  
- Smart Lane diaktifkan di 18 lokasi kritikal.  

- MyPLUS-TTA mudahkan pengguna rancang perjalanan.  
- Tiada penutupan lorong atau kerja penyelenggaraan jalan di antara 12 Jun hingga 19 Jun 2024.  
 
 
Petaling Jaya, 12 Jun 2024:- PLUS Malaysia Berhad (PLUS) telah membuat pelbagai persediaan 
untuk menguruskan peningkatan trafik di lebuh raya menjelang cuti perayaan Aidiladha yang akan 
datang.   
 
PLUS akan memberi tumpuan khusus kepada pengurusan kesesakan, pengagihan trafik dan 
keselesaan pengguna bagi membantu orang ramai menikmati perjalanan yang lebih lancar dan selesa 
di lebuh raya sempena perayaan Aidiladha yang akan datang. 
 
Pengurusan kesesakan  
Bagi menguruskan dan mengurangkan kesesakan, PLUS akan mengaktifkan laluan Smart Lane di 18 
lokasi tumpuan trafik di lebuh raya bagi membantu melancarkan pergerakan trafik di lokasi-lokasi 
kritikal di lebuh raya. 

Ketika Smart Lane diaktifkan, lorong kecemasan yang sedia ada dibuka sebagai laluan tambahan 
untuk mengoptimumkan penggunaan semua laluan dan meningkatkan kapasiti lorong di laluan kritikal 
lebuh raya.  
 
Orang ramai boleh mengenal pasti laluan Smart Lane ini melalui pemasangan Lampu Hijau Berkelip 
(Green Flashing Light) untuk menunjukkan bahawa laluan Smart Lane diaktifkan dan boleh digunakan 
di lokasi-lokasi yang tertentu. Selain itu, PLUS turut meletakkan papan tanda pemberitahuan dan 
peringatan Smart Lane di lokasi-lokasi Smart Lane yang terlibat. 
   
Smart Lane boleh digunakan oleh kenderaan ringan, persendirian atau penumpang. Ia 
membolehkan pengguna untuk memasuki Lorong Kecemasan untuk sementara waktu sebelum 
diarahkan untuk masuk semula ke laluan utama lebuh raya bagi meneruskan perjalanan mereka. 
Walau bagaimanapun, pengguna lebuh raya dilarang sama sekali untuk memandu di lorong 
kecemasan di lokasi-lokasi lain di mana tiada laluan Smart Lane diaktifkan.  
 
Sementara itu, bagi mengelakkan gangguan terhadap pergerakan trafik, PLUS akan memastikan tiada 
penutupan lorong untuk kerja-kerja penyelenggaraan di Lebuhraya PLUS di antara 12 Jun hingga 19 
Jun 2024 yang akan datang. Namun begitu, pengecualian diberikan untuk kerja-kerja kecemasan, 
pengalihan kemalangan serta pembaikan kritikal.  

Pengagihan Trafik  
Untuk mengagihkan trafik, PLUS turut menyediakan jadual perjalanan digital iaitu MyPLUS-TTA 
menerusi Aplikasi PLUS. 
 
Untuk mendapatkan jadual digital MyPLUS-TTA, pengguna lebuh raya boleh memuat turun Aplikasi 
PLUS dan mendaftarkan perjalanan mereka untuk memilih waktu perjalanan yang paling optimum pada 
perjalanan sempena perayaan Aidiladha di antara 13 Jun hingga 18 Jun 2024 yang akan datang.  
 
MyPLUS-TTA merupakan pendekatan digital PLUS untuk membantu orang ramai merancang dan 
memilih masa perjalanan yang paling sesuai untuk musim-musim perayaan. Inisiatif MyPLUS-TTA ini 
adalah komitmen dan sebahagian usaha PLUS untuk meningkatkan keselesaan para pengguna lebuh 
raya semasa musim-musim perayaan menerusi pengagihan trafik berdasarkan data dan pola 
perjalanan pada musim-musim perayaan yang lalu. 
 
Keselesaan Pengguna  
Bagi membantu melancarkan lagi pergerakan orang ramai sepanjang tempoh perayaan Aidiladha kali 
ini, PLUS turut mengambil beberapa langkah lain yang merangkumi persediaan di plaza tol, lebuh raya 
dan kawasan rehat untuk pergerakan perjalanan yang lebih lancar.  

Orang ramai boleh menikmati kemudahan tandas awam yang telah ditambah baik di 32 lokasi di 
kawasan rehat dan rawat (R&R), hentian sebelah serta plaza tol terpilih antaranya di Restoran Jejantas 
Sungai Buloh, R&R Machap (Arah Utara), Hentian Sebelah Pedas Linggi (Kedua-dua Arah), Hentian 
Sebelah Tangkak (Kedua-dua Arah), Hentian Sebelah Bukit Gantang (Kedua-dua Arah), serta di 
beberapa lagi lokasi lain.  
 

 
Pada masa yang sama, PLUS juga sedang menjalankan kerja-kerja menambah baik kemudahan 
tandas awam di Hentian Sebelah Serdang (Arah Utara), Hentian Sebelah Sungai Buloh (Arah Selatan) 
dan Hentian Sebelah Juru (Arah Utara). Di lokasi-lokasi tersebut, PLUS turut menyediakan tandas-
tandas sementara untuk kegunaan orang ramai pada musim perayaan ini.  
 
PLUS juga memohon kerjasama orang ramai supaya dapat merancang perjalanan mereka dan 
menggunakan kemudahan tandas awam yang turut disediakan di plaza-plaza tol atau kawasan rehat 
terdekat.  
 
Pada masa yang sama, orang ramai boleh mendapatkan maklumat trafik dengan mengikuti 
X@PLUSTrafik, Aplikasi PLUS, Chatbot PUTRI, papan tanda elektronik di lebuh raya dan menerusi 
saluran stesen radio utama negara. PLUS turut menasihatkan orang ramai supaya menggunakan 
Aplikasi PLUS, Aplikasi Waze atau Google Maps untuk merancang perjalanan dan mendapatkan pelan 
perjalanan pada musim perayaan ini.  
 


